Z A K O N

 O ODRŽAVANJU ZAJEDNIČKIH DIJELOVA ZGRADE I O UPRAVLJANJU ZGRADAMA
(„Službene novine BPK Goražde“, broj: 15/01)
I – OSNOVNE ODREDBE
Član 1.

Ovim Zakonom se uređuju prava i obaveze etažnih vlasnika stanova, poslovnih prostora i garaža u stambenim i stambeno-poslovnim zgradama u pogledu održavanja i upravljanja zajedničkih dijelova i uređaja u stambenim i stambeno-poslovnim zgradama (u daljem tekstu: stambene zgrade).

Član 2.


Etažnim vlasnikom stana smatraju se lica koja su vlasništvo na stanu stekla odredbama Zakona o svojini na dijelovima zgrade („Službeni list SR BiH“, broj 35/77), lica koja su pravo vlasništva stekla po odredbama Zakona o prodaji stanova na kojima postoji stanarsko pravo („Službene novine Federacije BiH“, br. 27/97, 11/98, 22/99, 27/99 i 7/2000), kao i pravna lica – nosioci prava raspolaganja nad stanom.
Član 3.


Etažni vlasnici stambenih zgrada imaju nedjeljivo – zajedničko pravo vlasništva nad zajedničkim dijelovima zgrade koji služi njihovim posebnim dijelovima nedjeljivo zajedničko pravo vlasništva na zemljištu pod zgradom.

II – ODRŽAVANJE ZAJEDNIČKIH DIJELOVA ZGRADE

Član 4.

Zajedničkim dijelovima i uređajima zgrada smatraju se:

· nosiva konstrukcija zgrade (temeljna konstrukcija, nosivi zidovi, stubovi, međuspratne konstrukcije),

· krovna konstrukcija (kosi i ravni krovovi),

· krovni pokrivači (izolacije, crijep, salonit i slično),

· prohodne i neprohodne zajedničke tarase, 

· fasade zgrade, ulazna vrata i prozori zajedničkih prostora,

· krovna i ostala limarija (slivene vertikale, oluci, opšavi i drugo),

· dimljaci, ventilacijski kanali, hidranti, protupožarni aparati, crijeva sa mlaznicama, kanali za smeće i slično,
· zajednička stubišta, ograde, požarni prilazi i slično,

· dizala za prevoz ljudi i tereta (liftovi) sa svim instalacijama koje obezbjeđuju normalno i bezbjedno korištenje istih,

· električne instalacije od glavnih osigurača do pomoćne razvodne table u stanu, osim uređaja koje isključivo koristi pojedinačni vlasnik,

· vodovodne instalacije u zajedničkim prostorijama te zajedničke vertikalne vodovodne instalacije od glavnog vodomjera do pojedinačnih sistema instalacija svakog posebnog dijela,

· sanitarni uređaj, instalacije vodovoda i kanalizacije u zajedničkim prostorijama,

· vertikalne kanalizacione instalacije od uključenja odvoda iz stana do priključka na gradsku kanalizacionu mrežu, prvi kanalizacioni šaht do zgrade,

· električne instalacije stubišta i stubišne rasvjete (automati, sijalična mjesta i armature, razvodna ploča, brojila i uklopni sat),

· gromobranska instalacija,

· telefonske instalacije od glavnog telefonskog čvorišta u zgradi do razvoda za posebne dijelove zgrade,

· instalacije električnih brava, interfona, posebnih tastatura, zvona i slično do uređaja u stanu,
· zajednički dijelovi i instalacija centralnog grijanja od toplinske podstanice do pojedinačnog sistema instalacija posebnih dijelova kao i grijna tijela i instalacije u zajedničkim prostorijama,

· održavanje i korištenje skloništa urediti posebnim propisom.
Član 5.

Na zajedničkim dijelovima zgrade koji služe zgradi kao cijelini (shodno članu  4. ovog Zakona) etažni vlasnici imaju zajedničko – nesmetano pravo korištenja tih dijelova bez povređivanja prava drugih u skladu sa Zakonom o svojini na dijelovima zgrade („Službeni list SR BiH“, broj 35/77).


Na zajedničkim dijelovima zgrade koji služe samo nekim, a ne svim posebnim dijelovima zgrade etažni vlasnici stanova tih posebnih dijelova imaju zajedničko pravo korištenja tog dijela zgrade u kome se ti posebni dijelovi nalaze.

Član 6.


Zajednički dijelovi i uređaji zgrade moraju se redovno održavati, tako da se obezbjedi stalna ispravnost, upotrebljivost i sigurnost svih osnovnih dijelova, uređaja, instalacija opreme i zgrade kao cjeline, koji služe svim korisnicima zgrade.


Održavanje zajedničkih dijelova i uređaja zgrade obuhvata:

· Investiciono održavanje,

· Tekuće održavanje,

· Nužne popravke,

· Hitne popravke zajedničkih dijelova i uređaja zgrade.

Član 7.

Investicionim održavanjem stambenih zgrada obuhvaćene su sve veće popravke i slijedeći redovi kojima se povećava investiciona vrijednost zgrade:
· zamjena krovne konstrukcije i drugih konstruktivnih dijelova zgrada,

· zamjena krovnog pokrivača i drugih elemenata krova,

· preziđivanje dimljaka,

· zamjena vertikalne i horizontalne hidroizolacije radi zaštite zgrade i stanova od vode i vlage,

· zamjena oluka, olučnih cijevi, limenih opšava i drugih elemenata za odvod vode sa krova zgrade,

· zamjena kanalizacione mreže do priključka na kanalizaciju zgrade,

· zamjena telefonskih i elektro-instalacija u zgradi do priključnog ormara, odnosno razvodne table,
· zamjena razvodne table sa električnim brojilima i osiguračima u zgradi i priključnog PTT ormara sa instalacijom,

· opravka i zamjena ventilacionih cijevi i njihovih glava na krovu zgrade,

· ispitivanje i zamjena instalacija gromobrana, satelitskih antena, antenskih uređaja i njihovih dijelova u zgradi,

· zamjena dotrajalih požarnih oprema i hidranata u zgradi,

· zamjena podova zidova i stropova u zajedničkim dijelovima zgrade,

· zamjena spoljne stolarije zgrade kao i spoljnih dijelova i elemenata zgrade,

· zamjena stepeništa u zgradi,

· bojenje fasade, zamjena oštećenih i dotrajalih fasada, fasadnih obloga i elemenata fasade, uključujući i bojenje i premazivanje zaštitnim sredstvom podne stolarije i vanjskih metalnih dijelova zgrade sa prioritetom zaštite od prodora vode i vlage,

· zamjena slivnika, šahtova, odvodnih kanala i septičkih jama koje pripadaju zgradi,

· zamjena kanala za smeće u zgradi,

· zamjena dijelova vodovodne mreže u zajedničkim prostorijama, te zajedničkih veritkalnih vodovodnih instalacija zgrade od vodomjera zgrade do prvog odvoda prema stanu,

· zamjena kanalizacione mreže u zajedničkim prostorijama i mreže od priključka na uličnu kanalizaciju do uključenja odvoda iz stana,

· zamjena telefonskih i elektro-instalacija u zgradi od priključka ormana, odnosno razvodne table do priključnog mjesta u stanu,
· zamjena instalacije centralnog grijanja i uređaja za zagrijavanje koji se nalaze u zajedničkim dijelovima i prostorijama zgrade.

Član 8.

Pod tekućim održavanjem zajedničkih dijelova i uređaja zgrade podrazumjeva se :

1. Radovi na vanjskim dijelovima zgrade:

· opravke krova,

· pojedinačna zamjena pokrova i izolacije,

· čišćenje i lemljenje oluka i drugih zaštitnih dijelova na krovu zgrade,

· održavanje i čišćenje dimnjaka,

· čišćenje i uklanjanje snijega i leda sa krova i vijenca;
2. Radovi u zajedničkim prostorijama stambene zgrade:

· opravke unutrašnje i spoljne stolarije,

· opravka i zamjena brava i okova na vratima, prozorima i drugim otvorima,

· održavanje i zamjena tabli sa pozivnim tasterima,

· zamjena stakla i kita na prozorima, vratima i drugim zastaklenim površinama,

· održavanje i opravka svih vrsta stepenica van posebnih dijelova,

· servisiranje, opravke i remont liftova sa pripadajućim dijelovima instalacija i uređajima i usklađivanje sa tehničkim propisima,

· krečenje i molovanje zajedničkih prostorija, bojenje unutrašnje stolarije, pojedinačna zamjena keramičkih pločica i drugih obloga,
· bojenje cijevne mreže grijanja i drugih uređaja za zagrijavenje u zajedničkim prostorijama i dijelovima zgrade,

· održavanje i opravka svih vrsta podova u zajedničkim dijelovima, 

· odgušivanje odvodnih kanala, cijevi slivnika, sifona i slično,

· redovno održavanje i zamjena: prekidača, osigurača, električnog zvonca, tastera, pojačala, plafonjerki, sijaličnih grla i drugo,

· opravka i zamjena automata za stubišnu rasvjetu,

· postojanje oglasnih tabli u stubištu zgrade,

· održavanje sandučića za poštu,

· dezinsekcija, dezinfekcija i deratizacija podrumskih i drugih prostorija u zgradi.

Član 9.


Pod nužnim popravcima zajedničkih dijelova i uređaja zgrade smatra se preduzimanje radova kada postoji opasnost po život i zdravlje ljudi, izvođenje svih vrsta radova po nalozima nadležnih inspekcijskih organa, a naročito radi:

· sanacije krovne konstrukcije, nosivih zidova, stubova, međuspratnih konstrukcija, temelja, 

· sanacija dimnjaka i dimovodnih kanala,
· sanacija ravnih i kosih krovova,

· zamjena instalacija na zajedničkim dijelovima i uređajima zgrade (vodovodne, kanalizacione, električne, mašinske, centralnog grijanja i slično),

· popravak fasade zgrade,

· veći radovi na sanacijama izolacije zidova, podova i temelja zgrade,

· zamjena dotrajalih metalnih, staklenih i drugih ograda i pregrada na krovu, stepeništu, terasi, balkonu, lođi i drugim zajedničkim dijelovima zgrade,

· svi drugi radovi koji su neophodni da se stan odnosno zgrada sačuva od većeg oštećenja ili da se zaštiti život i zdravlje ljudi.

Član 10.

Hitnim popravcima zajedničkih dijelova i uređaja zgrade smatra se preduzimanje radova koji se javljaju neočekivano i kojim se sprečavaju posljedice po život i zdravlje ljudi, kao i veća oštećenja zgrade, a naročito u slučajevima:

· kvarova na sistemu centralnog grijanja, 

· pokućna oštećenja i začepljenja vodovodne i kanalizacione instalacije, radi sprečavanja daljnjih štetnih posljedica,

· kvarova na električnoj instalaciji.
III – UPRAVLJANJE ZGRADAMA
Član 11.

Svaka zgrada koja ima 4 i više stanova mora izabrati jednog upravitelja u roku od 1 godine od dana stupanja na snagu ovog zakona.


Za zgrade koje čine jednu građevinsku cijelinu (dilatacija i protupožarni zid) sa 1 ili više ulaza etažni vlasnici su dužni odabrati jednog upravitelja.

Član 12.


Etažni vlasnici stanova o izboru upravitelja zgrade dužni su obavijestiti Ministarstvo za urbanizam, prostorno uređenje i zaštitu okoline u roku od  8 dana od dana izbora.

Član 13.


Upravitelj je pravno lice koje je registrovano za obavljanje poslova iz člana 16. ovog Zakona.
Član 14.


Pored uslova propisanih ovim Zakonom, upravitelj mora posjedovati odobrenja za rad – certifikat koji izdaje Ministarstvo za urbanizam, prostorno uređenje i zaštitu okoline Bosansko – podrinjskog kantona Goražde.

Ministarstvo za urbanizam, prostorno uređenje i zaštitu okoline donosi uputstvo o uslovima za izdavanje odobrenja za rad upravitelja.

Član 15.


Upravitelj zaključuje ugovor sa etažnim vlasnicima stanova, poslovnih prostora i garaža u momentu kad se vlasnici u omjeru 51% ukupne korisne površine u vlasništvu opredijele za jednog upravitelja.


Odluka o izboru upravitelja iz predhodnog stava obavezuje sve ostale ostale vlasnike.

Član 16.


Upravljanje zgradom obuhvata:

· čuvanje i arhiviranje svih relevantnih podataka o posebnim dijelovima, suvlasnicima i zajedničkim dijelovima i uređajima zgrada,

· zaključivanje međuvlasničkih ugovora,

· zaključivanje ugovora o upravljanju i održavanju zajedničkih dijelova zgrada, sa suvlasnicima ili izabranim predstavnicima suvlasnika,

· naplata finansijskih sredstava za upravljanje i održavanje zajedničkih dijelova i uređaja zgrada,

· vođenje knjigovodstva, te operativnih finansijskih poslova u funkciji upravljanja i održavanja,
· osiguranje zajedničkih dijelova i uređaja stambenih zgrada, te aktivnosti oko naplate tj. refundiranje štete u zgradama,

· donošenje i realizacija planova i programa održavanja zajedničkih dijelova i uređaja zgrada,

· informiranje predstavnika suvlasnika, te koordinacija sa suvlasnicima,

· izrada predmjera radova, prikupljanje ponuda i ugovaranja radova na redovnom održavanju zajedničkih dijelova i uređaja zgrade, te nazor nad izvođenjem ovih radova,

· donošenje i realizacija programa modernizacije i rekonstrukcije zajedničkih dijelova i uređaja zgrade,

· zastupanje suvlasnika pred sudom i drugim tijelima vlasti u pravnim stvarima koji se odnose na zajedničke dijelove i uređaje zgrada,

· koordinacija sa lokalnim vlastima te predstavnicima zgrada.


Sve navedene poslove upravitelj će obavljati u ime i za račun vlasnika – korisnika zajedničkih prostorija stambene zgrade i u tom smislu će dobiti ovlaštenja koja će se definisati ugovorom.
Član 17.

U stambenim zgradama u kojima etažni vlasnici stanova, poslovnih prostora i garaža nisu izvršili izbor upravitelja u roku iz člana 12. stav 1. ovog Zakona, uvodi se prinudna uprava i upravitelj se određuje od strane Ministrarstva za urbanizam, prostorno uređenje i zaštitu okoline Bosansko-podrinjskog kantona Goražde.

Prinudna uprava traje sve dok vlasnici ne odaberu upravitelja u skladu sa članom 15. ovog Zakona.


Etažni vlasnici su dužni plaćati naknadu za održavanje i upravljanje prinudnom upravitelju.
Član 18.

Naknadu za godišnje održavanje i upravljanje zajedničkih dijelova i uređaja stambenih zgrada propisuje Vlada Bosansko-podrinjskog kantona Goražde na prijedlog Ministarstva za urbanizam, prostorno uređenje i zaštitu okoline u iznosu po 1m2 korisne površine u skladu sa članom 6. i članom 16. ovog Zakona.

Etažni vlasnici stanova, poslovnih prostora i garaža u stambenim zgradama dužni su učestvovati u troškovima održavanja zajedničkih dijelova zgrade srazmjerno površini stana, poslovnog prostora i garaža.
Član 19.

Za zgrade gdje nije izvršena privatizacija-otkup stana u procentu od minimum 51%, upravljanje vrši dosadašnji upravitelj koji je održavao stambene i stambeno-poslovne zgrade.

Član 20.

Za redovno održavanje, hitne odnosno nužne opravke na zajedničkim dijelovima stambene zgrade svaki etažni vlasnik plaća propisani iznos po 1m2 korisne površine na zajednički račun upravitelja.

Ukoliko se u toku godine ne utroše prikupljena sredstva, ista se prenose za veće opravke ili redovno održavanje u slijedeću godinu. 
Član 21.

Za upravljanje stambenom zgradom u skladu sa poslovima iz člana 6. ovog Zakona određuje se iznos od najvise 20% cijene od naknade utvrđene odlukom iz člana 18. ovog Zakona, a uplaćivat će se svakog mjeseca upravitelju.

Član 22.

Vrstu i obim radova iz člana 6. ovog Zakona, a koji zahtjeva veće zahvate, planiraju se dogovorno sa etažnim vlasnicima i obezbjeđuju sredstva, proporcionalno prema udjelu vlasništva nad zajedničkim dijelovima zgrade.


Radove koji utiču na stabilnost objekata ili ugrožavaju sigurnost vlasnika stanova ili građana upravitelj će izvršiti odmah ili u najkraćem roku i o izvedenim radovima izvijestiti suvlasnike. Nalog za ove radove može izdati građevinska inspekcija. Izdati nalog zamjenjuje građevinsku dozvolu za te radove.

Suvlasnici su dužni nadoknaditi sredstva za ove radove.

Član 23.

Naknadu za održavanje i upravljanje zajedničkim dijelovima stambene zgrade za korisnike stanova namjenjenih za rješavanje stambenih potreba socijalnih kategorija stanovništva, uplaćuje upravljaču Vlada Bosansko-podrinjskog kantona Goražde.

Član 24.

Za obavljanje radova na otklanjanju kvarova koji su nastali u stanu i prouzrokuju štetu drugom etažnom vlasniku, a etažni vlasnik se protivi ulasku,  rješenje za ulazak donosi po hitnom postupku nadležna općinska služba za stambena pitanja po prijavi od strane upravitelja, odnosno ugroženog etažnog vlasnika.


U slučaju nemogućnosti ulaska u stan sa rješenjem nadležne službe iz stava 1. ovog člana, rješenje se izvršava po pravilima prinudnog izvršenja rješenja u upravnom postupku.

Član 25.

U slučajevima otuđenja i nasilnih oštećenja opreme i uređaja, popravka i nabavka istih ne spada u program održavanja i nije obaveza upravitelja.


Čuvanje opreme je obaveza svih etažnih vlasnika i ostalih korisnika u zgradi.
Član 26.

Etažni vlasnici su obavezni plaćati naknadu za održavanje i upravljanje zajedničkih dijelova stambenih zgrada do 20-og u mjesecu za prethodni mjesec na račun upravljača.


Korisnici stanova iz člana 19. ovog Zakona su obavezni stanarinu plaćati na račun upravitelja do 20-og u mjesecu za prethodni mjesec.

Čan 27.

Ukoliko etažni vlasnik stana, poslovnog prostora ili garaže uzastopno ne plati tri mjeseca naknadu za održavanje i upravljanje zajedničkim dijelovima stambene zgrade upravitelj zgrade podnosi mandatnu tužbu kod nadležnog suda.

IV – MEĐUSOBNI ODNOSI ETAŽNIH VLASNIKA 

Član 28.

Međusobni odnosi te prava i obaveze etažnih vlasnika stanova, poslovnih prostora i garaža regulišu se međuvlasničkim ugovorom.

Član 29.

U skladu sa međuvlasničkim ugovorom etažni vlasnici stanova, poslovnih prostora i garaža na skupu vlasnika odlučuju o poslovima redovnog upravljanja i održavanja zgradom.

Član 30.

Na skupu vlasnika etažni vlasnici stanova, poslovnih prostora i garaža donose slijedeće odluke:

· godišnjem programu održavanja zajedničkih dijelova i uređaja zgrade,

· godišnjem programu velikih opravki,

· planu prihoda i rashoda stambene zgrade,

· godišnjem izvještaju o upravljanju i održavanju stambene zgrade,

· izboru ovlaštenog predstavnika za zastupanje vlasnika stanova, poslovnih prostora i garaža u zgradi i njegovom smjenjivanju, 

· izboru pravnog subjekta koji će biti upravitelj zgrade,

· izdavanja u zakup zajedničkih prostorija,

· pretvaranju zajedničkih prostora u stan, odnosno poslovni prostor,

· osiguranju zgrade,

· drugim pitanjima koje predloži ovlašteni predstavnik ili 1/3 vlasnika u zgradi.

Član 31.

Skup vlasnika zgrade održava se prema ukazanoj potrebi, a najmanje jednom godišnje radi donošenja plana prihoda i rashoda zgrade, razmatranje i usvajanje godišnjeg izvještaja o radu i programa održavanja zajedničkih dijelova zgrade za narednu godinu.

Član 32.

Odluke donesene na skupu vlasnika za koje su glasali etažni vlasnici stanova čiji stanovi čine više od ½ ukupne površine zgrade, su obavezujuće i za ostale etažne vlasnike u zgradi.
Član 33.

Za donošenje odluka čiji sadržaj ne obuhvata poslove redovnog upravljanja i održavanja zgrade kao što je promjena namjene zajedničkih dijelova zgrade, velike opravke zajedničkih dijelova i uređaja koji povećavaju vrijednost zgrade ili prodaja zajedničkih dijelova i uređaja zgrade, potrebna je saglasnost etažnih vlasnika stanova čiji stanovi čine više od 2/3 ukupne površine zgrade i obavezujući su za sve ostale vlasnike u zgradi.
Član 34.

Nedjeljivi vlasnički interesi u upravljanju i održavanju zajedničkih dijelova i uređaja zgrade ostvaruju se kroz obavezu snošenja zajedničkih troškova koji padaju na teret svakog vlasnika stana, poslovnog prostora ili garaže u zgradi.


Zajednički troškovi iz prethodnog stava predstavljaju troškove i finansijsku odgovornost etažnih vlasnika stanova u odnosu na zajedničke dijelove i uređaje zgrade kao i za usluge koje se obezbjeđuju za sve vlasnike u zgradi.

Član 35.

U okviru međusobnih odnosa svaki etažni vlasnik stana je dužan da održava vlastiti stan u ispravnom stanju. Nijednom vlasniku nije dozvoljeno da prisvaja, oštećuje ili na drugi način ugrožava zajedničke dijelove i uređaje zgrade ili stana bilo kojeg drugog etažnog vlasnika.
Član 36.

Etažni vlasnik stana može vršiti popravke, odnosno poboljšanja i izmjene elemenata u svome stanu na način da ne oštećuje ili umanjuje vrijednost zajedničkih dijelova i uređaja zgrade i ostalih stanova u zgradi, a uz primjenu zakonskih propisa koji su na snazi.

Član 37.

Ako etažni vlasnik stana nanese štetu zajedničkim dijelovima i uređajima zgrade ili bilo kojem drugom stanu, obavezan je otkloniti štetu ili platiti troškove popravke.
Član 38.

Svaki etažni vlasnik stana odgovoran je za osiguranje vlastite imovine kao i za osiguranje zajedničkih dijelova i uređaja zgrade protiv rizika fizičkog uništenja i nastanka štete.
Član 39.

Za posebna izdvajanja, za vanredne troškove održavanja zajedničkih dijelova i uređaja zgrade etažni vlasnici stanova odlučuju na skupu vlasnika na osnovu potrebnih glasova 2/3 vlasnika.
V – KAZNENE ODREDBE
Član 40.

Novčanom kaznom od 100,00 do 2.000,00 KM kaznit ce se za prekršaj etažni vlasnik, pravno lice u zgradi koje raspolaže sa prostorom:

· koji u roku od 90 dana od dana donošenja ovog Zakona ne zaključi Ugovor o održavanju zajedničkih dijelova zgrada,

· koji koristi i upravlja zajedničkim dijelovima i uređajima zgrade protivno njihovoj namjeni i odredbama ovog Zakona i međuvlasničkog ugovora vlasnika,

· koji ne dozvoli vršenje popravaka ili drugih radova odnosno održavanje zajedničih dijelova i uređaja zgrade,

· koji svojim ponašanjem nanosi štetu na zajedničkim dijelovima i uređajima zgrade,

· koji ne dozvoli licu kojem je povjereno održavanje zajedničkih prostorija i uređaja zgrade da izvrši povremeni pregled zajedničkih prostorija i uređaja zgrade.


Za prekršaj iz stava 1. ovog člana kaznit će se odgovorno lice u upravnom licu novčanom kaznom u iznosu od 100,00 – 1.000,00 KM.

Za prekršaj iz stava 1. ovog člana kaznit će se etažni vlasnik – pojedinac u zgradi novčanom kaznom u iznosu od 100,00 – 500,00 KM.

Član 41.


Novčanom kaznom u iznosu od 500,00 – 1.000,00 KM kaznit će se etažni vlasnici ukoliko ne izvrše izbor upravitelja do isteka roka iz člana 11. ovog Zakona.

     Član 42.

Novčanom kaznom u iznosu od 1.500,00 – 10.000,00 KM kaznit će se lice koje obavlja poslove upravitelja bez pribavljenog certifikata od Ministarstva za urbanizam, prostorno uređenje i zaštitu okoline.
Član 43.

Novčanom kaznom u iznosu od 1.000,00 – 5.000,00 KM kaznit će se pravno lice – upravitelj ako poslove upravitelja zgradom ne obavlja u skladu sa članom 16. ovog Zakona.
VI – PRELAZNE I ZAVRŠNE ODREDBE

Član 44.

Nadzor nad izvršenjem obaveza iz oblasti održavanja, upravljanja stambenim zgradama na području Bosansko-podrinjskog kantona Goražde vrši Ministarstvo za urbanizam, prostorno uređenje i zaštitu okoline.
Član 45.

Ministarstvo za urbanizam, prostorno uređenje i zaštitu okoline uređuje način vođenja evidencije stambenih zgrada i evidencije upravitelja.

Član 46.

Odluku o utvrđivanju naknade za održavanje i upravljanje zajedničkih dijelova stambenih zgrada iz člana 18. ovog Zakona na preporuku Ministarstva za urbanizam, prostorno uređenje i zaštitu okoline, Vlada Bosansko-podrinjskog kantona Goražde donosi u roku od 30 dana od dana stupanja na snagu ovog zakona.

Član 47.

Uputstvo iz člana 14. stav 2. ovog Zakona Ministarstvo za urbanizam, prostorno uređenje i zaštitu okoline će donijeti u roku od 30 dana od dana stupanja na snagu ovog zakona.
Član 48.

Na temelju člana 25. i 26. ovog Zakona nadležni organ općina u sastavu  Bosansko-podrinjskog kantona Goražde, donijet ce odluku o kućnom redu u cilju osiguranja reda, mira i čistoće u zgradi kao i očuvanju zgrade, zajedničkih dijelova i uređaja u zgradi u roku od 90 dana od dana stupanja na snagu ovog Zakona.
Član 49.

U cilju nastavljanja zaštite i održavanja zajedničkih dijelova i uređaja zgrade, dosadašnje organizacije kojima je bilo povjereno održavanje stanova i zgrada, nastavit će ovaj posao najduže 3 godine od dana stupanja na snagu ovog Zakona.


U tom periodu, sprovest će se organizacija održavanja zajedničkih dijelova i uređaja po ovom Zakonu i zaključiti novi Ugovor o održavanju.

Član 50.

Ovaj Zakon stupa na snagu osmog dana od dana objavljivanja u „Službenim novinama Bosansko-podrinjskog kantona Goražde“.

Broj: 01-02-365/2001                                                                  PREDSJEDAVAJUĆI

14. septembar 2001. godine                                                             Drakovac Ramiz, s.r.

            G o r a ž d e

